4 კომპონენტიანი შუქნიშნის მოდელი (სამუშაო ვერსია)

4 კომპონენტიანი შუქნიშნის მოდელი, გერმანული შუქნიშნის მოდელს ეფუძნება. პანდემიის მიმდინარეობის პროცესში 3 კომპონენტიანმა (გერმანულმა) მოდელმა განიცადა ცვლილებები, კერძოდ, დაემატა მეოთხე კომპონენტი და მეოთხე ფერი.  განხორციელებულმა ცვლილებებმა მოდელი უფრო მოქნილი გახადა და ვარიაცია რეგიონებს შორის უფრო გარჩევადი გახდა.
ახალი მოდელი ემყარება ინფექციის გავრცელებისა და მართვის ოთხ უმნიშვნელოვანეს მაჩვენებელს: დადებითობის პროცენტული მაჩვენებელი; 100,000 მოსახლეზე დაინფიცირების მაჩვენებელი; გავრცელების ეფექტური მაჩვენებელი (Rt) და ინტენსიური საწოლების დაკავების პროცენტული მაჩვენებელი.
თითოეული ცვლადს ფერი წინასწარ განსაზღვრული კრიტერიუმებით ენიჭება:
1. დადებითობის 7 დღის საშუალო პროცენტული მაჩვენებელი:
· მწვანე - 0-3%
· ყვითელი - 4-10%
· ნარინჯისფერი - 11-15%
· წითელი - 16% და მეტი
2. 100,000 მოსახლეზე დაინფიცირების 7 დღის საშუალო მაჩვენებელი:
· მწვანე - 0-20
· ყვითელი - 21-30
· წითელი - 31 და მეტი
3. გავრცელების ეფექტური მაჩვენებელი (Rt)
· მწვანე - 0-0.80
· ყვითელი - 0.81-1.00
· ნარინჯისფერი - 1.01-1.20
· წითელი - 1.21 და მეტი
4. ინტენსიური საწოლების დაკავების პროცენტული მაჩვენებელი
· მწვანე - 0-20%
· ყვითელი - 21-25%
· წითელი - 26% და მეტი

ინფექციის გავრცელების რეალური სურათის მაქსიმალური სიზუსტით ასახვისთვის, მოდელს დაემატა კოეფიციენტების სისტემა. ჯანდაცვის სფეროს ექსპერტებთან კონსულტაციების შედეგად  მიღებული გადაწყვეტილებით, დადებითობის პროცენტულ მაჩვენებელს, როგორც ინფექციის გავრცელების უმთავრეს ინდიკატორს 55%-იანი წილი მიენიჭა; 100,000 მოსახლეზე დაინფიცირებასა და Rt-ის 20-20%; ინტენსიური საწოლების დაკავების პროცენტულ მაჩვენებელს კი განესაზღვრა 5%-იანი წილი, რადგან ინფექციის გავრცელებას ნაკლები სიზუსტით გადმოსცემს და მობილიზებად რესურსზე, კერძოდ საწოლფონდზეა დამოკიდებული.
ამ ოთხი მაჩვენებლის ფერების კომბინაციის შედეგად თითოეული რეგიონს ენიჭება ოთხიდან ერთი ფერი. ეს მეთოდი პანდემიასთან დაკავშირებულ დიდი რაოდენობით მონაცემებს ადვილად აღქმადს ხდის, რაც მნიშვნელოვანია გადაწყვეტილებების მიღების პროცესისთვის. კერძოდ, რეგიონების ფერების მიხედვით დაყოფა ხელს უწყობს ტესტირების სამიზნე რაოდენობის და არეალის განსაზღვრას; წერტილოვანი შეზღუდვების დაწესებას ან შემსუბუქებას, საჭიროებიდან გამომდინარე საწოლფონდის მობილიზებას  და პანდემიის მართვის პროცესისთვის მნიშვნელოვანი სხვა ინტერვენციების ეფექტურად განხორციელებას.

